
RANGANNA GAEILGE LE CLUB FOGHLAIMEOIRÍ GAEILGE CHOIS
FHARRAIGE

Tá raon leathan ranganna Gaeilge á reáchtáil ag Club Foghlaimeoirí Gaeilge
Chois Fharraige. Cuireann an club cúrsaí Gaeilge 10 seachtaine le haghaidh
gach leibhéal TEG ar fáil. Bíonn na ranganna ar siúl tráthnóna Dé Luain, Dé Máirt
agus Dé Céadaoin, ag braith ar éileamh agus an leibhéal atá i gceist. Beidh
ranganna théarma an Earraigh 2022 á dteagaisc ar líne. Má tá tuilleadh eolais
uait, nó má tá tú ag iarraidh clárú leis an gclub is féidir teagmháil a dhéanamh
le spiddalgaeilge@gmail.com nó is féidir glaoch a chur ar 085 185 2786

MAIDHCÍN Ó COISTEALBHA
Údar bróin do phobal Chois Fharraige scéala báis Mhíchíl Uí Choistealbha nó
Maidhcín Pheait Mhícheáilín mar ab fhearr aithne a chloisteáil i rith na
seachtaine. As an bPáirc sa Spidéal do Mhaidhcín ach bhí aithne air ar fud Chois
Fharraige mar fhear cairdiúil, suáilceach, f laithiúil a chuir cúnamh agus
tacaíocht ar fáil don phobal ar mhórán bealach agus a chuidigh go mór le
neart eagraíochtaí pobail. Bhí sé f íor-dhílís do Chumann Lúthchleas Gael an
Spidéil mar imreoir peile agus iománaí agus mar leantóir díograiseach ar feadh
a shaoil. Luaifear a ainm go deo le Cumann Camógaíochta Chois Fharraige
mar dhuine de bhunaitheoirí agus de fhoireann bainistíochta an Chumainn
agus mar chrann taca dúthrachtach, misniúil, dílis go lá a bháis. Comhbhrón ó
chroí lena bhean Nóirín, a chlann iníon Máire, Mairéad, Sarah, Deirdre agus Áine,
a chliamhaineacha, a gharchlann, a ghaolta agus a chairde iomadúla.
Suaimhneas síorraí go raibh aige.

IRISEOIRÍ AN LAE AMÁRACH

Is clár idirbhliana agus iarbhunscoile é Iriseoirí an Lae Amárach atá á
reáchtáil, ag Ollscoil na hÉireann, Gaillimh, Nuacht TG4 agus Nuacht RTÉ i
gcomhar leis an gComhairle um Oideachas Gaeltachta agus Gaelscolaíochta
agus An Roinn Oideachais. Idir 1-3 Márta a bheas sé ar bun i mbliana. Roinnfidh
léachtóirí sna meáin ó Acadamh na hOllscolaíochta Gaeilge, OÉ Gaillimh a
gcuid saineolais, chomh maith le hiriseoirí Eibhlín Ní Choistealbha, Shane Ó
Curraighín, Cormac Ó hEadhra, Áine Ní Bhreisleáin, Orla O Donnell agus daoine
eile nach iad. Ní mór clárú roimh an Luan 21 Feabhra le páirt a ghlacadh ann. Is
féidir níos mó eolais a fháil anseo.

LEABHRA FEABHRA 2022
Seolfar feachtas nua litríochta ar Lá Fhéile Bhríde, 1 Feabhra, i mbliana. Leabhra
Feabhra atá ar an bhfeachtas a spreagann léitheoirí, idir óg agus aosta,
leabhair Ghaeilge a léamh, a roinnt lena chéile nó a cheannach dá chéile mar
bhronntanas. Tugann an feachtas deis do dhaoine freisin tacaíocht a thabhairt
do fhoilsitheoirí, scríbhneoirí agus maisitheoirí iontacha atá ag feidhmiú san
earnáil seo. Ní do chainteoirí líofa amháin an feachtas ach oiread, cuirfear
fáilte roimh mholtaí ó thaobh saothar litríochta dírithe ar fhoghlaimeoirí
chomh maith. ‘Sí príomhaidhm an fheachtais ná gréasán a chruthú le moltaí a
roinnt agus an léitheoireacht Ghaeilge a spreagadh. Cé go mbeidh an
léitheoireacht ar siúl sa mbaile, cuirfear fáilte roimh scéalta, moltaí agus pictiúir
f iú a roinnt ar Twitter le linn an fheachtais. Le páirt a ghlacadh ann, níl le
déanamh ach do chéad leabhar a oscailt nó do chuid smaointe a roinnt ar
Twitter, ag baint úsáide as an haischlib #LeabhraFeabhra. Ní mór súil a
choinneáil ar chuntas Twitter Cúla4 freisin, a bhronnfaidh duais
#LeabhraFeabhra le linn na míosa. Bígí ag léamh!

https://www.tg4.ie/ga/eolas/preas/nuacht-raitis/2022-2/cursa-san-iriseoireacht-do-scolairi-idirbhliana-a-reachtail-iriseoiri-an-lae-amarach-i-mi-marta/


CLUB LEABHAR CHOIS
FHARRAIGE

Tiocfaidh Club Leabhar Chois
Fharraige  le chéile ar an gCéadaoin,
16 Feabhra ag a 8 i.n. i dT igh Mholly
chun an cnuasach gearrscéalta Ré na
bhFathach le Colm Ó Ceallacháin a
phlé. Beidh blaisíní bia ar fáil ar an
oíche ó POTA Café. Cuirtear fáilte i
gcónaí roimh bhaill nua. Le tuilleadh
eolais a fháil is féidir teagmháil a
dhéanamh leis an gclub ag
clubleabharcf@gmail.com

LÍON AN DÚLRA
Foilsíodh Líon an Dúlra, nuachtlitir an Gheimhridh ó Fhoras na Gaeilge agus An
Gúm le gairid. Tá an t-eagrán seo dírithe ar áilleacht agus ilchineálacht an
nádúir agus an tuiscint atá ag an aos óg ar an saol timpeall orthu. Tá altanna
faoin gCruinne Dofheicthe, Longa Briste agus Beathra Mara san eagrán seo
chomh maith le cuardach focal agus gluais Gaeilge-Béarla le chuile alt. Is féidir
cóip den nuachtlitir spreagúil, spraíúil a fháil anseo.

COMÓRTAS LE COMHAR CREIDMHEASA CHOLM CILLE
Tá Comhar Creidmheasa Cholm Cille  ag iarraidh cúnamh ar a gcuid ball lena
lorg carbóin a laghdú. Má tá baill sásta clárú chun leagan leictreonach seachas
cóip chrua den leabhar Cruinniú Cinn Bliana a fháil, , beifear ag cuidiú go mór
leo ó thaobh cúrsaí timpeallachta de. Chomh maith le sin, tá trí dhuais de €100
ag an gComhar Creidmheasa le bronnadh ar thriúr ball a thacaíonn leo sna
hiarrachtaí seo. Is féidir d'ainm a chur chun cinn agus clárú le haghaidh do
chóip anseo.

CÚRSA AIREACHAIS LE KATIE
MCGREAL

Tá cúrsa aireachais do dhaoine fásta,
á reáchtáil ag Fóram Chois
Fharraige um Pleanáil T eanga i
gcomhpháirt le Katie McGreal.
Tabharfaidh Katie cúrsa trí
seachtaine  de sheisiúin threoraithe-
ag-díriú-ar dheachleachtais i
gcúrsaí  aireachais agus folláine. Beidh
na seisiúin ar siúl in Inis Fáil, i sráidbhaile
an Spidéil. Má tá suim agat ann, is
féidir teagmháil a dhéanamh-linn-ag
optchoisfharraige@gmail.com-nó-ar
083 010 6294

FÓRAM ÓIGE CHOIS FHARRAIGE
Tá Fóram Óige Chois Fharraige  á bhunú ag Fóram Chois Fharraige um
Pleanáil Teanga. Fochoiste ionadaíocht óige a bheidh ann, áit a mbeidh deis ag
óige Chois Fharraige ábhair a phlé, tuairimí a roinnt, agus moltaí i leith na
pleanála teanga a chur faoi bhráid agus a phlé le hOif igigh Pleanála Teanga
Chois Fharraige. Idir ochtar agus deichniúr a bheas ar an bhFóram Óige, idir 15-
18 bliain d’aois, as ceantar Chois Fharraige, le hionadaí amháin, ar a laghad, ó
chuile cheantar scoile sa LPT. Is deis iontach í seo do dhaoine óga ionchur a
bheith acu ar an bpróiseas pleanála teanga sa gceantar chomh maith lena
gcuid tuairimí a roinnt faoi chéard ar mhaith leo a fheiceáil do dhéagóirí Chois
Fharraige amach anseo. Le suim a léiriú sa bhFóram Óige, is féidir foirm iarratais
a líonadh anseo. Glacfar le hiarratais go dtí Dé Céadaoin 2ú Feabhra.

CLUB SCANNÁN SAILEARNA
Cuirf idh Club Scannán Sailearna tús le séasúr úr ar an Déardaoin 3 Feabhra i
Seanscoil Sailearna. As sin go haimsir na Cásca beidh scannán nua (le fotheidil)
den scoth á thaispeáint ag an gClub gach Déardaoin ar scáileán mór ag tosú
ag 8.15i.n. Le blianta beaga anuas tá méadú tagtha ar an líon daoine a bhíonn
ag freastal ar imeacht an chlub. Beidh an scannán Foscadh i measc na
scannán a thaispeánfar le linn an tséasúir seo. Deich scannán ar fad atá ar an
gclár, ag tosú le ceann ón Danmhairg, Another Round. Tá córas simplí ar líne
socraithe ag an gClub Scannán le clárú don séasúr nó le ticéad a cheannach
d’aon cheann de na scannáin a bheas á dtaispeáint. Le tuilleadh eolais a fháil,
le clárú don séasúr nó le ticéad a cheannach níl le déanamh ach dul chuig
www.clubscannan.ie agus na treoracha a leanacht.

Ba mhaith liom go gcuirfí ar an liosta teagmhála mé.

https://docs.google.com/forms/d/e/1FAIpQLSfKtc3TIT33pnRPwqqlf-hqtqgTp2qVLqZZE2oztZ4hq9bzvg/viewform
https://forms.gle/iY6UsdytUwuDD6Ej9


Inis Fáil, An Spidéal, Co. na Gaillimhe

H91 X63V

083 010 6294

Muna mian leat cóip den nuachtlitir seo a

fháil, seol teachtaireacht chuig

optchoisfharraige@gmail.com agus bainfear

den liosta poist thú. 

Ba mhaith liom m'ainm a bhaint ón liosta

